
Statws yr adroddiad 

Paratowyd y ddogfen hon at ddefnydd mewnol Cyngor Sir Caerfyrddin fel rhan o’r gwaith a 

gyflawnir yn unol â’r swyddogaethau statudol. 

 

Nid oes unrhyw gyfrifoldeb ar yr Archwilydd Cyffredinol, staff Swyddfa Archwilio Cymru na, 

phryd bynnag y bo hynny’n berthnasol, yr archwilydd penodedig mewn perthynas ag unrhyw 

aelod, cyfarwyddwr, swyddog na chyflogai arall yn unigol nac unrhyw drydydd parti. 

 

Os gwneir cais am wybodaeth y gallai’r ddogfen hon fod yn berthnasol iddi, tynnir sylw at y 

Cod Ymarfer a gyhoeddwyd o dan adran 45 o Ddeddf Rhyddid Gwybodaeth 2000. Mae Cod 

adran 45 yn nodi’r arfer a ddisgwylir gan awdurdodau cyhoeddus wrth ymdrin â cheisiadau, 

yn cynnwys ymgynghori â thrydydd partïon perthnasol. Mewn perthynas â’r ddogfen hon, 

mae Archwilydd Cyffredinol Cymru, Swyddfa Archwilio Cymru a, phryd bynnag y bo hynny’n 

berthnasol, yr archwilydd penodedig yn drydydd parti perthnasol. Dylid anfon unrhyw 

ymholiadau ynglŷn â datgelu neu ailddefnyddio’r ddogfen hon i Swyddfa Archwilio Cymru yn 

infoofficer@wao.gov.uk. 

Roedd y tîm a wnaeth y gwaith yn cynnwys Alison Lewis, Gareth W Lewis a Jeremy Evans. 



Cynnwys 

Adroddiad cryno  

Mae gan y Rhaglen Trawsnewid, Arloesi a Newid (TIC) fodel llywodraethu 

cadarn, amcanion clir ac mae’n cyfrannu at well canlyniadau ac arbedion 

ariannol; er hynny, mae lle i atgyfnerthu’r achosion busnes, y trefniadau rheoli 

risg, y ffordd y defnyddir gwybodaeth am berfformiad a dadansoddiadau 

ariannol 

4 

Mae’r Cyngor, yn gyffredinol, yn glir ynglŷn â’r hyn y mae eisiau ei 

gyflawni drwy TIC ond nid yw achosion busnes y prosiectau unigol yn 

ddigon manwl 

5 

Mae gan y rhaglen TIC fodel llywodraethu cadarn gyda chyfraniadau 

priodol gan swyddogion ac aelodau. Mae trefniadau rheoli’r rhaglen a’r 

prosiectau’n dda ar y cyfan ond nid yw’r trefniadau i ystyried risg yn 

ddigon cadarn 

6 

Mae gan y Cyngor fframwaith rheoli perfformiad sefydledig a estynnwyd i 

gefnogi TIC. Mae’r fframwaith yn darparu gwybodaeth fusnes sylweddol 

ond ni chaiff bob amser ei defnyddio’n effeithiol i reoli gwelliant  

7 

Mae’r rhaglen TIC yn helpu i sicrhau gwell canlyniadau i ddinasyddion, 

gwasanaethau mwy effeithlon ac arbedion ariannol, ond nid yw’r 

dadansoddiad o’r manteision ariannol wedi cael ei wneud yn ddigon 

trylwyr  

8 

Cynigion ar gyfer gwella 9 

 

 



Adroddiad cryno 

Mae gan y Rhaglen Trawsnewid, Arloesi a Newid (TIC) 
fodel llywodraethu cadarn, amcanion clir ac mae’n 
cyfrannu at well canlyniadau ac arbedion ariannol; er 
hynny, mae lle i atgyfnerthu’r achosion busnes, y 
trefniadau rheoli risg, y ffordd y defnyddir gwybodaeth 
am berfformiad a dadansoddiadau ariannol 

1. Sefydlodd Cyngor Sir Caerfyrddin (y Cyngor) y tîm Trawsnewid, Arloesi a Newid (TIC) 

fel rhan o’i ymateb i’r heriau ariannol sylweddol a wyneba’r Cyngor. Mae pedwar o 

swyddogion penodedig yn rhan o’r tîm TIC. I gynorthwyo’r tîm ceir swyddogion yn y 

meysydd lle mae prosiectau newid yn mynd rhagddynt a’u gwaith yw cefnogi a 

datblygu rhaglen newid trefniadol y Cyngor. 

2. Mae staff y tîm TIC oll yn brofiadol ym maes dadansoddi busnes, ac yn benodol, ddull 

‘Meddwl drwy Systemau Vanguard1‘. Disgwylir i’r tîm TIC helpu i ganfod cyfleoedd er 

mwyn galluogi’r Cyngor i gael gwared ar wastraff ac aneffeithlonrwydd ac, felly, 

gyflenwi gwasanaethau mwy cost-effeithiol a phwrpasol. Mae’r rhaglen TIC, fel y nodir 

yn Adroddiad Blynyddol 13/14 a Chynllun Gwella 14/15, yn canolbwyntio ar gyflenwi 

wyth thema: 

 rhoi cwsmeriaid yn gyntaf; 

 gwella ac ail-ddylunio gwasanaethau; 

 herio’r ffyrdd presennol o weithio; 

 lleihau gwastraff; 

 gwneud arbedion effeithlonrwydd; 

 hwyluso ac ysgogi newid trefniadol; 

 rhannu gwersi a ddysgir a gwybodaeth; a 

 cheisio cyfleoedd i gydweithio a manteisio i’r eithaf ar y rhain. 

  

                                                

1
 www.systemsthinking.co.uk/1.asp. Mae Vanguard wedi arloesi’r broses o drosi syniadau Taiichi 

Ohno y tu ôl i System Gynhyrchu Toyota ar gyfer sefydliadau gwasanaeth. Mae Dull Vanguard yn 

trosglwyddo arbenigedd i bobl (rheolwyr a staff) yn y sefydliad. Mae Vanguard yn defnyddio sensei i 

weithredu’r dull, pobl sy’n arbenigwyr mewn damcaniaeth ymyrryd (sut ydych yn gwneud newid) a 

damcaniaeth systemau (sut i ddadansoddi a dylunio gwaith). 

http://www.systemsthinking.co.uk/1.asp

3. I fonitro cynnydd ac asesu llwyddiant, rhaid i’r Cyngor ddangos a chyflwyno tystiolaeth 

o sut cyflawnwyd y manteision disgwyliedig a’r gwelliant i’r gwasanaeth. Mae angen i’r 

broses hon fod yn wrthrychol a’r manteision yn fanwl gywir ac yn ‘real’; felly, mae ar y 

Cyngor angen: 

 model llywodraethu cadarn; 

 system gadarn i ddynodi manteision tebygol prosiect TIC; 

 proses ddibynadwy i asesu hyfywedd prosiect TIC cyn iddo ddechrau; a 

 dull cadarn o asesu’r manteision a geir drwy brosiectau TIC. 

4. I roi sicrhad bod gan y Cyngor y trefniadau a’r prosesau hyn ar waith ac i asesu a yw 

perfformiad cyhoeddedig y Cyngor yn deg a chytbwys, rydym wedi gofyn y cwestiwn: a 

yw’r prosiectau TIC yn cyflawni’n effeithiol yr arbedion ariannol/y manteision/y 

canlyniadau gwell dynodedig yr adrodda’r Cyngor arnynt? 

5. Deuthum i’r casgliad: Mae gan y Rhaglen Trawsnewid, Arloesi a Newid (TIC) fodel 

llywodraethu cadarn, amcanion clir ac mae’n cyfrannu at well canlyniadau ac 

arbedion ariannol; er hynny, mae lle i atgyfnerthu’r achosion busnes, y 

trefniadau rheoli risg, y ffordd y defnyddir gwybodaeth am berfformiad a 

dadansoddiadau ariannol.  

6. Mae ein canfyddiadau manwl i’w gweld isod. 

Mae’r Cyngor, yn gyffredinol, yn glir ynglŷn â’r hyn y mae eisiau ei 

gyflawni drwy TIC ond nid yw achosion busnes y prosiectau unigol yn 

ddigon manwl  

7. Mae’r Cyngor yn glir, yn gyffredinol, ynglŷn â’r hyn y mae eisiau ei gyflawni o’i raglen 

TIC; mae hyn wedi’i ddatgan yn y ddogfen Trawsnewid, Arloesi a Newid yn ein Ffordd 

ein Hunain ac mae hon yn cynnwys yr wyth thema allweddol a nodir uchod. Fel rhan 

o’r dull lefel uchel hwn, mae’r Cyngor yn llunio achos busnes ac adroddiad cwmpasu 

ar gyfer pob prosiect unigol.  

8. Mae’r achosion busnes hyn ar gyfer prosiectau unigol yn amrywio o ran lefel y 

manylder sydd ynddynt. Mae’r achosion busnes yn cynnwys disgwyliadau cyffredinol, 

sef arbedion ariannol ond nid ydynt yn glir ynglŷn â sut caiff yr arbedion eu cyfrifo. Mae 

felly’n anodd asesu a gafodd pob un o’r ffactorau ariannol eu cynnwys. Hefyd, nid yw’r 

achosion busnes yn ddigon manwl i ddatgan yr ystod lawn o fanteision ac anfanteision 

posibl; mae’n ymddangos bod hyn yn amlycach mewn prosiectau sy’n cael eu hysgogi 

gan arbedion/cyllid. 

9. Nid yw’n glir sut caiff y cysylltiadau rhwng prosiectau a’u heffaith bosibl ar feysydd 

eraill yn y Cyngor eu hystyried; er enghraifft, i sicrhau nad yw arbedion mewn un maes 

yn cael effaith andwyol ar eraill. 

Mae gan y rhaglen TIC fodel llywodraethu cadarn gyda chyfraniadau 

priodol gan swyddogion ac aelodau. Mae trefniadau rheoli’r rhaglen a’r 

prosiectau’n dda ar y cyfan ond nid yw’r trefniadau i ystyried risg yn 

ddigon cadarn 

10. Mae’r rhaglen TIC yn defnyddio strwythur prosiect/rhaglen safonol sy’n cael ei 

ddiffinio’n glir yn y ddogfen Trawsnewid, Arloesi a Newid yn ein Ffordd ein Hunain. 

Mae’r Cyngor yn datgan mai nod y model llywodraethu yw: 

 annog a hybu creadigrwydd; 

 datblygu hyblygrwydd a dysgu ar draws y sefydliad; 

 sicrhau newid a thrawsnewid cynaliadwy; a 

 rheoli perfformiad a rheoli prosiectau mewn ffordd gynhwysfawr. 

Arddangosyn 1: Strwythur Llywodraethu TIC  

 

  

Noddwr y Rhaglen  

Bwrdd y Rhaglen 

Rheolwr y Rhaglen 

Tîm y Rhaglen 

Rhaglen Waith -  
Adolygu / Prosiectau 

11. Mae Bwrdd y Rhaglen TIC yn cael ei gadeirio gan y Prif Weithredwr ac mae ei 

amlygrwydd a’i gefnogaeth i’r rhaglen TIC yn gryn ysgogiad. Mae aelod y Bwrdd 

Gweithredol sydd â chyfrifoldeb am adnoddau dynol, arbedion effeithlonrwydd a 

chydweithredu yn mynychu cyfarfodydd misol y TIC a chyfarfodydd Bwrdd y Rhaglen 

TIC a gynhelir bob deufis. Mae cyfraniad a goruchwyliaeth gan yr aelod o’r Bwrdd 

Gweithredol yn darparu her a pheirianwaith ar gyfer sianelu gwybodaeth i’r Bwrdd 

Gweithredol ac ennyn diddordeb ymysg deiliaid portffolio mewn prosiectau TIC yn eu 

meysydd pwnc. Er mwyn gwella ymgysylltiad aelodau, mae’r tîm TIC yn bwriadu 

cynnal seminar i aelodau yn 2015 i roi cyfle i’r holl aelodau etholedig ddod yn fwy 

ymwybodol o’r rhaglen TIC mewn manylder. 

12. Mae gan bob prosiect o fewn y rhaglen gyffredinol ei dîm ei hun o swyddogion o’r 

maes gwasanaeth sy’n cael ei adolygu; caiff pob tîm ei gefnogi gan un o’r swyddogion 

TIC penodedig. Drwyddo draw, mae’r trefniadau rheoli prosiectau o fewn y rhaglen TIC 

yn gadarn yn gyffredinol. 

13. Mae pob prosiect newid/trawsnewid yn dwyn gydag ef elfen o risg gynhenid. Er hynny, 

nid yw’r Cyngor yn cofnodi nac yn ystyried yn llawn y risgiau posibl sy’n gysylltiedig â 

phrosiectau unigol, yn benodol, yr effaith y gallant ei chael ar ddefnyddwyr 

gwasanaethau. Hefyd, mae’n bosibl i’r prosiectau hyn effeithio ar wasanaethau neu 

swyddogaethau eraill cysylltiedig y Cyngor, gydag effaith ddilynol ar ddefnyddwyr 

gwasanaethau. 

14. Ar y dechrau, roedd prosiectau TIC wedi’u cwmpasu’n gadarn ac wedi’u cyfyngu’n dda 

i feysydd penodol. Er hynny, wrth i fwy o brosiectau ddechrau, mae’r posibilrwydd bod 

prosiectau TIC unigol yn effeithio ar ei gilydd yn cynyddu. Nid yw’n glir a oes gan y 

Cyngor beirianweithiau ar waith i reoli’r rhyng-ddibyniaethau hyn a’r risgiau cysylltiedig 

a allai godi gan nad oes ganddo flaenraglen waith strategol ar gyfer cynlluniau TIC i’r 

dyfodol. Ceir felly gyfleoedd i reoli risg yn llymach o safbwynt y rhaglen a’r prosiectau 

gan gynnal yr awydd am newid ar yr un pryd. 

Mae gan y Cyngor fframwaith rheoli perfformiad sefydledig a estynnwyd 

i gefnogi TIC. Mae’r fframwaith yn darparu gwybodaeth fusnes 

sylweddol ond ni chaiff bob amser ei defnyddio’n effeithiol i reoli 

gwelliant 

15. Mae gan y Cyngor fframwaith rheoli perfformiad sefydledig a estynnwyd i gefnogi TIC. 

Ceir nifer o esiamplau da o fesurau newydd, un esiampl nodedig yw’r mesurau hynny 

sy’n gysylltiedig â gwaith cynnal a chadw nad yw’n cynnwys tai sydd, ymysg eraill, yn 

rhoi manylion y galw a chostau gwaith cynnal a chadw fesul eiddo dros amser. 

16. Mae’r fframwaith yn darparu gwybodaeth fusnes sylweddol. Mae’r trefniadau monitro 

perfformiad a ddefnyddir i gefnogi’r dull systemau darbodus yn dda; fodd bynnag, er 

bod hyn yn rhoi cyfoeth o ddata i aelodau a swyddogion, ni chânt eu defnyddio’n 

effeithiol bob amser i reoli gwelliant. Nid yw’r Cyngor yn gwneud dadansoddiad digon 

manwl o’r data a gofnodir, ac mae hyn yn cyfyngu ar ei allu i ddefnyddio’r data hwn i 

helpu i sicrhau newid mewn gwasanaethau ac ysgogi gwelliant pellach mewn 

gwasanaethau. Er enghraifft, o safbwynt gwaith cynnal a chadw ar eiddo, gallai’r 

Cyngor ddefnyddio’r data sy’n ymwneud ag eiddo sydd eisoes yn cael eu cynnal a’u 

cadw dan y cynllun newydd er mwyn rhagweld y galw tebygol yn sgil dwyn i mewn 

ragor o eiddo. Gallai hyn alluogi’r Cyngor i asesu ei gapasiti i ddwyn i mewn ragor o 

eiddo a hefyd galluogi iddo wneud modelau ariannol gwell.  

Mae’r rhaglen TIC yn helpu i sicrhau gwell canlyniadau i ddinasyddion, 

gwasanaethau mwy effeithlon ac arbedion ariannol, ond nid yw’r 

dadansoddiad o’r manteision ariannol wedi cael ei wneud yn ddigon 

trylwyr  

17. Mae’r Rhaglen TIC yn helpu i sicrhau gwell canlyniadau i ddinasyddion, gwasanaethau 

mwy effeithlon ac arbedion ariannol. Er enghraifft, mae’r Cyngor wedi lleihau’r amser a 

gymerir i ail-osod tai cymdeithasol, yr amser a gymerir i ddarparu addasiadau drwy’r 

grant i bobl anabl, yr amser rhwng y cyswllt cychwynnol a gwasanaethau’n cael eu 

darparu i fodloni anghenion pobl hŷn sy’n agored i niwed, cost ei fflyd gerbydau ac 

mae wedi gwneud gwaith cynnal a chadw ar fwy o eiddo am gost is. 

18. Yn ei Adroddiad Blynyddol 13/14 a Chynllun Gwella 14/15, dywedodd y Cyngor fod y 

TIC wedi helpu i sicrhau oddeutu £2m o arbedion effeithlonrwydd. Fel pob Cyngor yng 

Nghymru, mae Sir Caerfyrddin yn wynebu cyfyngiadau ariannol nas gwelwyd mo’u 

tebyg o’r blaen ac mae’n gwneud dewisiadau anodd o safbwynt pa wasanaethau y 

mae’n eu cyflenwi i’w ddinasyddion a sut mae’n eu cyflenwi. 

19. Er nad arbedion ariannol oedd prif ysgogydd y rhan fwyaf o brosiectau, mae gan y 

Cyngor ddiddordeb mewn faint o arbedion ariannol maent yn eu sicrhau. Mae’r Cyngor 

yn edrych ar ystod o fanteision ariannol, megis arbedion y gellir eu troi’n arian, costau 

a osgowyd, gwelliannau mewn cynhyrchiant, ac incwm newydd a gynhyrchwyd. Er ein 

bod yn cydnabod ei bod yn anodd dynodi arbedion mewn dull ‘meddwl drwy 

systemau’, ceir diffyg manylder yng nghyfrifiadau’r Cyngor ac mae hynny’n ei gwneud 

yn anodd asesu pa mor gywir yw’r arbedion yr adrodda’r Cyngor arnynt. 

Cynigion ar gyfer gwella  

 

P1 Dylai’r Cyngor lunio blaengynllun gwaith strategol ar gyfer y rhaglen TIC gan gydnabod 

maint cynyddol y gwaith sy’n mynd rhagddo a’r rhyng-ddibyniaethau cynyddol rhwng 

prosiectau TIC unigol; dylai’r cynllun adlewyrchu risgiau, manteision ac anfanteision y 

prosiectau yn y rhaglen drwyddi draw. 

P2 Dylai’r Cyngor adolygu’r peirianweithiau yn y rhaglen TIC i sicrhau bod disgrifiadau o 

brosiectau ac achosion busnes a gyflwynir ar gyfer dethol prosiectau TIC yn ddigon 

manwl er mwyn i Fwrdd y Rhaglen allu gwneud penderfyniadau deallus. Yn benodol, 

dylent gynnwys: 

 nodau ac amcanion clir; 

 targedau ariannol; 

 canlyniadau o ran perfformiad; ac  

 yn ogystal, ystyried effaith prosiectau ar swyddogaethau ehangach y Cyngor. 

P3 Dylai’r Cyngor sicrhau y ceir prosesau clir ar gyfer cyfrifo a chydgasglu’r arbedion 

gwirioneddol (neu’r manteision eraill) a gafwyd a bod y rhain yn cael eu dilysu cyn 

adrodd arnynt wrth Fwrdd y Rhaglen TIC. 

 

 



 

 

 


